Коми Республикаын нуӧдӧны водзмӧстчысь гражданалӧн проектъяс серти конкурс

«Коми Республикаса экономика сӧвмӧдӧмлы отсӧг сетан шӧрин» Коми Республикаса канму учреждение юӧртӧ, мый заводитӧны примитны документъяс «Коми Республикаын меставывса тӧдчанлуна юалӧмъяс решитӧмын мутасса ӧтйӧза асвеськӧдлӧм» водзмӧстчысь гражданалӧн проектъяс серти республиканскӧй конкурсын участвуйтӧм вылӧ. Конкурслӧн шӧр мог - водзмӧстны да ышӧдны мутасса ӧтйӧза асвеськӧдлӧм кыдзи Коми Республикаӧс экономика да социальнӧй боксянь медтӧдчана сӧвманног. 

«Тайӧ конкурссӧ нуӧдӧны Коми Республикаын медводдзаысь. Сійӧ сетас позянлун отсавны МӦА-ъслы, кодъяс оз лоны юридическӧй кывкутысьясӧн. Конкурсын вермысьяс босьтасны сьӧма премияяс», - гӧгӧрвоӧдіс Коми Республикаса экономика сӧвмӧдан министр Владимир Бармашов. 

Конкурс вылӧ сетан проектъяс пыр граждана вермӧны збыльмӧдны ассьыныс водзмӧстчӧмсӧ меставывса тӧдчанлуна юалӧмъяс серти уна сикас нырвизьын. На лыдын – дзоньвидза оласног лӧсьӧдӧм, торъя категорияа гражданакӧд удж, мутасъяс бурмӧдӧм кузя удж, ӧтйӧза пӧрадок видзӧм да биысь видзчысьӧм котыртӧм, войтырлысь культура видзӧм (ловзьӧдӧм).

Документъяссӧ позьӧ сетны бумага вылын да электроннӧя 2015 вося моз тӧлысь 31 лунсянь кӧч тӧлысь 11 лунӧдз «Коми Республикаса экономика сӧвмӧдӧмлы отсӧг сетан шӧрин» Коми Республикаса канму учреждениеӧ. 
